Su schisòrgiu de Murriali.
Su Casteddu de Murriali, ca imui est sciorrocau e non nci bivit prus nemus, una borta me is tempus antigus fiat bellu meda e mannu meda. Su meri fiat arricu meda e mau meda e totu sa genti non ddu podiat biri e issu non bessiat mai poita timiat de ddu bociri.
Ma sigumenti calincuna borta depiat andai a Aristanis, intzandus issu andàt asuta de terra, ca si fiat fatu fai una ia po non ddu biri nemus. Issu nc’intràt cun su cuaddu e a custu ddi poniat is ferrus su de ananti a palas po non cumprendi innui fessit andendu. 
Custa biixedda si podit biri fintzas in diri de oi, e innoi ddoi at unu schisòrgiu cuau in una carrada ma nemus dda bolit aberri casi ca nci-nd’est un’àtera uguali prena de musca macedda. 
Gesùs Cristu miu bellu, tristu e misaniu chini at a aberri sa carrada prena de musca macedda, iat a morri issu, totus is Saddoresus e is de is biddas de acanta, poita ca custas muscas maceddas funt malas meda.
Nostra Sennora de s’Assunta.
Innì, me in Gùspini, posta acanta de Igrèsias, intra mesu a Santu ‘Ingiu, Gonnos e Arbus, ddoi at una cresiedda de Nostra Sennora de s’Assunta. Is antigus narànt ca custa Santa non fiat ni de linna e nimancu de paperi ma de petza e ossus e ca issa dromiat sèmpiri.
Narànt ca custa Nostra Sennora cun sa faci groga intendessit fintzas a dda tocai e duncas nemus dda tocàt nimancu cun unu didu. Fiant medas is chi crediant a custu miràculu ma medas non nci crediant e si fadiant befas mannas.
Una borta Nostra Sennora iat fatu a biri sa potèntzia sua. Fiat arribada sa diri de sa festa sua e is obreras fiant andadas a dda bistiri e a ddi frorì sa cadira. Ddoi fiat fintzas una piciochedda ca teniat fortzis bint’annus, issa fiat amigada cun su dimòniu e non nci crediat ca Nostra Sennora fessit de petza.
Intzandus po fai sa proa ca sa Santa fiat de petza. Gesùs Cristu miu bellu! Apustis chi iant arresau su rosàriu, cussas de su comitau si fiant postas a cuncordai sa cadira, invecis cussa picioca si-nc’est acostada in punta de peis a Nostra Sennora e dd’at punta cun una agulla.
Sant’Antoni miraculosu! S’Assunta donat una bussinada a cussa picioca disgratziada ca nci arruit morta a s’àtera parti. 

Abarrai scramentaus de is scramentus!



